
Aitor Zabala 
eta Manex
Gorostegi,
ikasle onenen
orkestran 

Euskadiko Ikasleen
Orkestrarekin kontzertua
eskainiko dute, bi tolosar
gazteek; Leidorren 
izango da, igandean, 
doan, 12:30etik aurrera //4

Doakoa den
Euskara Plus
egitasmoa, hiru
sektoretara
espezializatuta

Banaiz Bagara elkarteak
iazko arrakasta ikusita,
ostalaritza, helduen
zaintza eta industriara
bideratutako saioak 
antolatu ditu  //2

«Emakumeek
bizitza sozialean
egindako lana
balioan jartzea
garrantzitsua da»
MIKEL OZAITA
ANTROPOLOGOA

Maialen Apezetxearekin
‘Ilunpetik argitara’ liburua
kaleratu du, 1939-1975
arteko Hernaniko
emakume langileen
historia jasoz  //3

«Egoera ez da ona, baina
emakumeon futbolak 
bizi izan duen onena da»
ITZIAR GASTEARENA 
REALEKO JOKALARIA

2010. urteaz geroztik Realeko jokalari gisa ari da, lehen taldean Itziar Gastearena
billabonatarra. «Txikitatik izan dudan helburua futbolean jokatu eta 
disfrutatzea izan da», dio eta amets horretan murgildurik lanean ari da.  //7

Afizioa sortuz,
hamaika
haurrekin
martxan da
pilota eskola

Leaburu-Txaraman pilota
eskola sortu dute, eta
irailetik martxan da adin
ezberdinetako ikasleekin;
«ikasteaz gain, gustura
sentitzea» dute helburu //6

Salgai

Etxebizitza Tolosan.Etxebizitza
salgai, Tolosako Izaskun auzoan.
Etxe berritu eta eguzkitsua da, hiru
logela, egongela handia, bi komun
eta sukaldearekin. 15 metro koadro-

ko terraza du, eta 2metro koadroko
balkoia ere bai. Gainera, etxeak igo-
gailua, ganbara eta bizikleta gorde-
lekua ditu. Interesa dutenek dei de-
zatela 618 22 58 23 telefono zenba-
kira.

IRAGARKI LABURRAK

Hizkuntza, lanerako helduleku
Banaiz Bagara elkarteak espezializatu egin du Euskara Plus egitasmoa, hiru sektoretako
komunikazio beharrak ikastaro bilakatuz; izen-ematea zabalik da, apirilaren 8ra bitarte. 

Itzea Urkizu Arsuaga 

H eldulekuak ezinbeste-
ko dira, edozein jar-
duera berriren aurre-
an. Bi gurpildun bizi-
kletan lehenengoz ibili

den haurra; oholtzara estreinakoz
igoko den dantzaria; patinen gai-
nean sekula aldaparik jaitsi ez
duen kirolzalea; itsasoko ur hotze-
tan pixkana-pixkana sartzen den
bainularia. Helduleku fisiko zein
psikikoak eskatzen dituzte egoera
horiek guztiek, eta baita hizkun-
tza berri bat lehenengoz kalean
erabiltzeak ere. Beldur horri
muin-muinetik heldu, eta euska-
raren amildegiak zelai bilakatzeko
lanean dihardu Banaiz Bagara el-
karteak, duela sei urtez geroztik.
Orain, lan-munduan euskara
txertatzeko ahalegin bat gehiago
egin, eta Euskara Plus proiektua
sektore zehatz batzuetara begira
jarriko dute Tolosaldean. 
Lehendik ere abiarazitako dina-

mika da Euskara Plus, inguruko
zenbait eskualdetan. Iaz, berriz,
gutxieneko euskara maila zuten
herritarrekin proba moduko bat
martxan jarri zuten Lehiberri zen-
troarekin elkarlanean, eta bide ha-
ren oparotasunaren fruitu da, egi-
tasmo berria, Petra Elser koordi-
natzaileak azaldu duenez:
«Ikastaroak oso ondo atera ziren,
jendeak aurrerapauso nabarme-

nak egin ditu, eta oso gogotsu dau-
de. Horregatik, aurten eskaintza
sendotu eta zabaltzeko erabakia
hartu dugu». 
Eusko Jaurlaritzaren eta Gipuz-

koako Foru Aldundiaren babesa-
rekin, Alegiako Udala, Anoetako
Udala, Amasa-Villabonako Udala,
Ibarrako Udala, Irurako Udala, To-
losako Udala eta Zizurkilgo Udala
izango dira aurtengo Euskara Plu-
sen laguntzaileak eta, horrenbes-
tez, herri horietako bizilagunek
doako izen-ematea egin ahal izan-
go dute. 
Ikastaroa zuzenki beren herrian

eskaintzen ez baldin bada, gaine-
ra, garraioaren dietak ere diruz la-
gunduko dizkiete udalek. 

LIBURUETATIK JAUZI
Metodologia da, besteak beste,
Euskara Pluseko klaseak beste
zenbaitetatik bereizten dituena,
liburuetatik egoera errealetara
jauzi egiten baitute: «Ezinbesteko
teoriaz aritu ondoren, klaseetan
egoera errealen simulazioak egi-
ten ditugu, klase praktikoak osa-
tuz», azaldu du Idoia Apaolazak.
Europako proiektu bat izan

dute erreferentzia, euskaraz ez da-
kiten bertako herritarrak nahiz
atzerritik iritsitakoak euskarara
hurbiltzeko: Language for work
delakoa. Migratzaileei bereziki be-
girako dinamika da, eta gramatika
edo hiztegia zehatz-mehatz landu
beharrean, hizkuntza berrian le-
hen kontaktua ahalbidetzeko
«bide motzena» eskaintzen diete
ikasleei. 
Izan ere, ez da gauza bera, tornu

baten aurrean lan egitea edo ta-
bernan kafesne eta ardo txuriak
zerbitzatzen aritzea: hizkuntza-

baliabide desberdinak eskatzen
ditu lanpostu bakoitzak.
Horregatik, oinarrizko pausoe-

kin hasi, eta egoera bakoitzari au-
rre egiteko erremintak eskaintzen
dizkiete ikasleei: «Jakin badakigu
elkarrizketa bat erabat euskaraz

egitea ezinezkoa dela, baina, agu-
rretatik hasi, eta euskara pixkana
sartzen joaten gara». 
Tresna horiek garatzeko hiru

sektore aukeratu ditu Banaiz Ba-
gara elkarteak, aurten: ostalaritza,
pertsona helduen zaintza eta in-
dustria. «Proiektuak migratzaile-
en lan-esparruetan du abiapun-
tua eta, askotan, lan-esparru arau-
tu gabeak izaten dira, pribatuak.
Bakoitzak bere berezitasunak ditu

baina, oro har, hiru sektore horie-
tan ez da hizkuntz eskakizunik
izaten, eta epe laburreko kontra-
tuak ohikoa izaten dira», dio Petra
Elserrek. 

TRESNA ALA BIDELAGUN?
Lanpostu bat eskuratze bidean
gainbalio bat da euskara, ikastaro-
etan izena ematen duten gehie-
nentzat. Hala baieztatu dute Petra
Elserrek eta Idoia Apaolazak. Hiz-
kuntza tresna moduan ikusteaz
gain, ordea, badira komunitate
baten kontzientzia duten ikasleak
ere, eta sentsibilizazio hori indar-
tzen saiatzen dira eskoletan: «He-
rri euskaldun baten bizi garela
esaten diegu, eta gazteleraz gain
euskara jakitea ere beharrezkoa
dela, lanerako bezala, bizitzeko». 
Horrela, urtetan bertan bizi bai-

na euskaldun izatera oraindik iri-
tsi ez direnentzat ere bozgorailu
ederra da Euskara Plus, beldurrak
uxatze aldera: «Atzerritik etorrita-
koak bertakoekin nahasten dire-
nean, bertakoak irakasle lanetan
jartzen ditut, eta orduan ikusten
dute, uste dutena baino askoz ere
gehiago dakitela, eta lotsa hori
alde batera uztea dela gakoa», dio
Apaolazak. Bide horretan, ezin-
bestekotzat dute euskal hiztunen
inplikazioa eta pazientzia ere. 
Euskara Plus proiektuko ikas-

taroetan parte hartzeko izen-
emateak zabalik dira jada, zazpi
herrietako udaletxeetan, bai api-
rilerako, bai datozen hilabetee-
tako ikastaroetarako ere. 
20 orduko euskara ikastaroen

hariari heldu, eta hari horretan
aritzea baino ez zaie geratuko
ikasleei.

Petra Elser proiektuko koordinatzailea da, eta Idoia Apaolaza, berriz, zaintza lanetako saioetan aritzen da. I. URKIZU

Indarkeria matxista
salatzeko autobusak
eskualdetik
GIZARTEA // Apirilaren 9an in-
darkeria matxistaren aurkako
manifestazio nazionala izango
da, Gasteizen, Feministok prest!
lelopean. Hara bertaratzeko au-
tobusa izango da, eskualdetik,
11:00etan Zizurkilgo plazatik ir-
tenda; eta mobilizazioa
13:00ean hasiko da Gasteizen.
Izena emateko: feministok-
prest.tolosaldea@gmail.com.

Braderie-an parte
hartzeko izen-ematea
zabalik da jada 
MERKATARITZA // Urteroko mo-
duan, Tolosa&Co merkatari eta
ostalari elkarteak Braderie-a an-
tolatuko du apirilaren 9an. Be-
ren produktuak egun horretan
eskaini nahi dituzten merkata-
riek izena eman beharko dute
aurrez, eta zabalik dute epea.
943 65 35 78 telefonoan edo
info@tolosandco.orghelbidean
egin dezakete. 

Lana bilatzeko edo
aldatzeko ikastaroan
leku libreak
PAREKIDETASUNA // Tolosako Ja-
betze eskola martxan da, eta
lana bilatzeko edo aldatzeko tre-
betasunak landuko dituzte,
Mertxe Arratibelen eskutik, api-
rilaren 13tik aurrera. Oraindik
badira leku libreak, eta izena
emateko kultur etxeko harrerara
bertaratu beharko da. Saioak as-
teazkenetan izango dira, gazte-
leraz, bost euroren truke. 

Eskualdeko zazpi
herrik doan eskainiko
dituzte 20 orduko
euskara ikastaroak,
lan munduari begira



Maier Ugartemendia Ibarra

Hernaniko Udalaren Berdinta-
sun Sailak emanadako beka bati
esker Ilunpetik argitara lana ar-
gitaratu berri du Maialen Apeze-
txearekin batera Mikel Ozaita
ibartarrak. Ikerketa antropologi-
ko luzeago baten emaitza dibul-
gatiboa da liburua.
Zer aurki genezake zuen lane-
an?
Hernaniko emakumeen lana bil-
tzen saiatu gara ikuspegi zabal
batetik, lan produktibo eta erre-
produktiboa biltzen duena.
Frankismo garaian kokatu dugu
eta argazkietan oinarritu gara
lan antropologiko hau egiteko.
Ikerketa hori laburtu eta emaitza
bezala liburua atera da.
Lan osoa Hernaniko Udalaren
esku egongo da.
Lana Hernaniko artxiboan gor-
deko da, baita berdintasun saile-
an ere. Lanaren zabalpenerako
liburu hau argitaratu dugu.
Nolako prozesua izan da ar-
gazkietan oinarrituta, emaku-
me horien istorioa kontatzea?
Lan esparruan argazkiak izatea
zaila izaten da gaur egun, eta ga-
rai hartan zer esanik ez. Kamera
ez zegoen guztien esku, aldiz,
gaur egun edozeinek bere mugi-
korrean kamera bat dauka. Garai
hartan boteredunek zuten ins-
trumentu bat zen, eta boterea le-
gitimatzeko erabiltzen zuten;
langile klaseak ez zuen kamera
bat eskuragarri. Argazkiak batez
ere album familiarretatik bildu

ditugu, zeren Hernaniko artxi-
boan ez zegoen gauza handirik
eta Kutxako fototekan ezta ere.
Hernaniko emakumeen etxez
etxe joan gara, eta eskaner bat
eta mugikor bat hartuta euren al-
bun familiarrak arakatu ditugu;
horiek dira gero baliatu ditugu-
nak.
Historia horiek ilunpetik argi-
tara ateratzeko beharrezkoak
izan dituzue emakumeen tes-
tigantzak. 
Azkenean salda hiru osagaiekin
osatu dugu. Batetik, ordura arte
ikuspegi feministaren inguruan,
antropologia feministaren ingu-
ruan, frankismoaren garaiaren
inguruan edo lan eremuaren in-
guruan bildu den bibliografia
guztia landu dugu. Beste lan bat
hemeretzi emakumeei egindako
elkarrizketak izan dira. Eta azke-
nik, baserri eremuan talde misto
batekin eztabaida talde bat egin
dugu. Beste alde batetik, argaz-
kiak bildu ditugu, eta beste hiru
osagai horiekin saiatu gara iker-
ketaren oinarria egiten.

Perfil ezberdinetako emaku-
meen testigantzak biltzen
saiatuko zineten, ezta?
Azken batean gu lana ikuspegi
zabal batetik hartzen saiatu gara,
ikuspegi feminista txertatuz.

Horrek esan nahi du lan produk-
tibo eta erreproduktibo guztiak
kontutan hartzea, hau da, enple-
gua edo lan ordainduaz gain,
bestelako lan guztiak ere bai:
zaintza lanak, etxekoak edo dena
delakoak. Saiatu gara lana bost
arlo ezberdinetan banatzen: in-
dustria, baserria, etxea, ostalari-
tza eta komertzioa. Alor ezber-
din horietan bizipenak bildu di-
tugu eta marko teoriko batekin
osatu dugu.
Makina bat bizipen entzun
izango dituzue. Geratu al zai-
zu baten bat bereziki gogoan?
Lan honekin emakumeengana
joan garenean ‘zertara zatoz ni-
regana, lanik ez dut egin eta’ izan
da entzun izan dugun lehenen-
goa. Gero ikusi dugu sekulako
lan pila egin dutela, aisialdirik ia
ez dutela izan; aisialdia izateko
aitzakia bat behar zuten, dema-
gun etxe batean auzotarrak gera-
tzen zirela josteko aitziakian, eta
txokolate baten bueltan tertu-
lian aritu, baina josten ari ziren
bitartean. Ikusi dugu sekulako
lan pila egin dituztela eremu
guztietan. Adibidez, industrian
beste guztiek bezala lan egiten
zuten. Kontua da frankismope-
an zegoen sistema kapitalistak
debekatuta zuela emakumeak
behin ezkonduz gero fabrikan ja-

rraitzea, hezkuntza profesiona-
letik ere kanporatuta zeuden edo
bigarren mailako pertsonak zi-
ren familian bertan ere. Azken
batean, emakumeak etxean eta
barrura begira aritu dira lanean,
eta sekulako lana egin dute arlo
pribatuari lotuta, arlo publikoa
gizonezkoen esku egon da. Garai
hartako egoera gaur egun ere
erreproduzitzen da edo garai
hartako egoerak gaur egun ere
eragina dauka.
Egoera hori Euskal Herri guz-
tian errepikatuko zen, ezta?
Hernaniko egoera ez da Herna-
nin bakarrik gertatzen, Euskal
Herriko beste eremuetara ere za-
baldu genezake. Azken batean,
frankismo garaian historia guz-
tian eman den aldaketarik nagu-
siena eman da. Adibidez, Herna-
ni demografikoki lau bider han-
ditu zen, industrializazio
prozesu bat eman zen, kanpotik
jende asko etorri zen, euskal kul-
tura eta euskara debekatuta zeu-
den... Sekulako aldaketak eman
ziren eta generazio horrek bizi
izan zituen, eta katebegi horren
testigantza jasotzea garrantzi-
tsua da. Gu Hernanin zentratu
baldin bagara ere, marko teoriko
horrek balioko luke beste tokie-
tarako, eta bizipenak ere berdin-
tsuak izango lirateke.

Egungo egoerarekin konpara-
keta egitea ezin izango da
saihestu, ezta?
Gauza batzuk aldatu dira eta bes-
te batzuk ez hainbeste. 1939-
1975eko aldi hori, bi alditan ba-
natu dugu guk, eta bat izango li-
tzateke gerra ondorenaren eta
miseriaren testuinguruan, fran-
kismoak jazarpen ideologiko
hori egin zuenetik abiatutakoa.
Eta bigarren aldian, herri hau es-
natzen hasten da, langileria bo-
rrokan hasten da, erresistentzia
kultural eta politikoa... Askata-
sun gose horrek frankismoak ja-
rri zituen oinarriak aldatu zi-
tuen. Ikusten dugu emakumeen
eskubideen borrokak gorabehe-
rak izaten dituela eta behar bada
duela 30 urte borroka puriagoan
zegoela edo orain ikusten dugula
zapalketa horiek erreproduzi-
tzen direla. Horrek esan nahi du
helduek edo gobernatzen dute-
nek sistema patriarkalaren bai-
tan, berriro erreproduzitzen du-
tela genero sistema.
Behin lana argitaratuta zer
nolako sentsazioak jaso ditu-
zue?
Beldur pixka batekin geunden,
zeren hemen gauza pertsonalak
ere agertzen dira, eta saiatu gara
emakume horiei fikzioko izen
bat jartzen, beraien testigantzak
ahalik eta zuzenenak izan zite-
zen. Bi aurkezpen egin ditugu,
bata, Hernaniko udaletxean eta
bestea, Ereñozu auzoan. Liburu
hau emakume langileei oroko-
rrean eta garai hartako emaku-
me langileei omenaldi bat bezala
ikusten dugu, eta beraiek ikus-
ten dute behar bada beraiek
egindako lan guztiari, eta orohar
emakume langileei egindakoari,
omenaldia egitea edo behintzat
kontutan hartzea dela. Beraien
familiartekoak ere eskertuta
daude lan honekin.
Eta gazteagoak?
Pentsatzen dut baietz. Guk aur-
kezpenak egin ditugu, baina
orain irakurri egin behar da.
Nahi duenari gonbidapena egi-
ten diot irakurtzeko, eta bestal-
de, deialdi bat egin nahiko nieke
Tolosaldeko udalei, ikerlari gaz-
teentzat horrelako bekak atera-
tzea lagungarri zaigula esateko.
Bestalde, guri emakumeek arlo
guztietan egindako lana kontu-
tan hartzeko baliagarri egin zai-
gu, eta uste dugu Hernaniko he-
rriari ere baliagarria egin zaiola.
Beraz, emakumeek bizitza sozia-
lean egindako lana ikustaraztea
eta balioan jartzea garrantzitsua
da. Azkenean, galtzaileen histo-
ria galtzaileek egin behar dute
eta historia ofizialetatik kanpo-
ratuta daude emakumeak eta
langileak bereziki.

M. UGARTEMENDIA

«Emakumeek
arlo guztietan
egindako 
lana kontutan
hartu dugu»
MIKEL OZAITA
ANTROPOLOGOA
Mikel Ozaita ibartarrak Maialen
Apezetxearekin batera 1939-1975
bitarteko Hernaniko emakume langileen
historia bildu du ‘Ilunpetik argitara’ liburuan

«Emakumeek bizitza
sozialean egindako
lana ikustaraztea eta
balioan jartzea
garrantzitsua da»

Bi tolosar, ikasle onenen orkestran
Euskadiko Ikasleen Orkestrak kontzertua eskainiko du igandean, 12:30ean, Tolosako Leidor Aretoan.
Eduardo Mokoroa Musika Eskolako bi ikaslek parte hartuko dute: Aitor Zabalak eta Manex Gorostegik

Mikel Iraola Tolosa

H
amar urte pasa dira
Eusko Jaurlaritzako
Hezkuntza Sailak,
Euskadiko Ikasleen
Orkestra Sinfonikoa
sortzeko proiektu

pedagogikoa martxan jarri zuene-
tik. Arrakasta ikusita proiektua
handitzea erabaki zuten  2012an,
15 urte arteko ikasleak bilduko
zituen EIO Gazte sortuz. Aurten
beste pauso bat eman dute EIO
Txiki sortuz. 13 urte bitarteko
ikasleek parte hartzen dute ber-
tan. 
Bada, azken bi orkestra hauek,

kontzertu bat eskainiko dute To-
losako Leidor Aretoan, igandean.
Gainera, batean zein bestean bi
tolosar ariko dira perkusioa joz:
Aitor Zabala EIO Gazten, eta Ma-
nex Gorostegi EIO Txikin.

ESPERO GABEKO SORPRESAK
Tolosako Eduardo Mokoroa Udal
Musika Eskolako ikasleak dira Za-
bala eta Gorostegi. Lehenak seiga-
rren urtea beteko du aurten, eta
bigarrenak laugarrena. 
Gorostegi «esperientzia be-

rriak» probatzeko asmoz aurkez-
tu zen, lehen aldiz, EIO Txikiko
hautaketa fasera. «Zer zen ikusi
nahi nuen, eta ez nuen pasatzea
espero». 23 ikasle aurkeztu ziren
eta hautatutako bostetako bat da.

Gauza bera gertatu zitzaion Za-
balari pasa den urtean. Beraren-
tzat aurtengoa ez da esperientzia
berria izango. «Joan den urtean,
Manex bezala, probatzeko aur-
keztu nintzen. Hasieran ez nin-
duten hartu, baina gero batek
ezin izan zuen joan eta zerrenda-
ko hurrengoa ni nintzen». 
Aurten, hortaz, lezioa «ikasita»

joan da hautaketa azterketara,
baina ez zaio erraza izan: «Lehen-
go urtean lasai joan nintzen, bai-
na aurten pasatzeko helburua ja-
rri nion nire buruari, eta urduria-
go egon nintzen». 
Urtarrilean izan ziren froga ho-

riek, baina prestaketa lanak bi hi-
labete t’erdi lehenago hasi zituz-
ten, azaroan. Karlos Alkala, bien
irakasleak, «gogor landu» dutela
aitortzen du: «Azken hilabetean
ia egunero etortzen ziren musika
eskolara. Izan ere, tribunalaren
aurrean dauden hamar minutu
horietan jokatzen dute plaza, eta
urduri ez jartzeko onena asko
praktikatzea da».
Azken hilabetean, orkestrare-

kin entseatzen aritu dira. Txikie-
nek igandero izan dituzte hitzor-
duak, euskal hiriburuetan. Gazte
orkestrakoek, berriz, 5 eguneko
barnetegia egin dute Gernikan. 

GAUZA BERRIAK IKASIZ
EIOrekin, musika eskolan ikasi ez
dituzten gauzak barneratzeko au-
kera izan dute, hala nola, dizipli-
na eta eszenatokian erakutsi be-
harreko jarrera: noiz eta nola ese-
ri, nola agurtu...
Instrumentu bakoitzari soinu-

rik onena nola atera ere ikasi dute:
«Orkestrako zuzendariaz gain,
gure instrumentuen araberako
irakasle bat izan dugu, eta instru-
mentu bakoitzari soinu onena
ateratzeko kolpeak nola eman ere
erakutsi digu». Bandan jotzetik
orkestran jotzera ere aldea dagoe-
la nabarmendu dute bi gazteek:

«Soinua ezberdina da, politagoa.
Tolosan ez dugu biolinekin jo-
tzen, eta orkestran 30 daude».
Zabala eta Gorostegi lasai dau-

de: «Gauza zailagoak jo izan ditu-
gu klasean» dio Zabalak. Goroste-
gi ere uste berekoa da: «Agian ez
dira jo ditugun kantarik zailenak,
baina egin behar duguna ongi egi-
tea eskatzen digute». 
Guztia ez da musika. Aisialdira-

ko tartea ere badute: futbolean jo-
katzeko, edo lasai egoteko. «Guz-
tia ongi antolatuta dago, ez zaie
ahazten umeak direla. Helburu
nagusia ikastea da, baina ondo
pasatzea ere bai», dio Alkalak. La-
gunak egiteko ere balio izan diela
nabarmendu dute gazteek: «Pasa
den urtean ezagutu ginenen arte-
an Whats App bidez hitz egin izan
dugu» dio Zabalak.

EREDU DIRA
Alkalaren ustez,  horrelako espe-
rientziek «markatu» egiten dituz-
te ikasleak: «Beste mundu bat
ezagutzen dute eta pentsatzeko
modua aldatzen zaie». Musika Es-
kolako ikasleentzat ere «eredu»
direla azpimarratu du irakasleak:
«Gainerakoak motibatzeko balio
du, egindako lanak saria duela
ikusteko». Zentzu horretan, kon-
tzertuetako bat Tolosan izatea
txalotzen dute hirurek. Gehiago-
rako gogoz gelditu dira, ordea. Bi-
dea hasi besterik ez dute egin. 

Asteburuko kontzertuetarako gogotsu dira Gorostegi eta Zabala. M. IRAOLA

«Asko gozatzen
dut musika jotzen
eta musika
ikasketak egin
nahiko nituzke»

AITOR ZABALA
EIO GAZTE-KO MUSIKARIA

14 urte betetzear da Aitor Zabala, eta sei urte da-
ramatza Tolosako Musika Eskolan perkusioa
ikasten. Etxetik datorkio musikarekiko zaleta-
suna, bereziki anaiengandik: batek perkusioa
jotzen du, eta besteak, saxofoia. «Hasieran ez
nuen izena eman Musika Eskolan, baina anaia
zaharrenak kaxa isila zuen etxean, eta hor ibil-
tzen nintzen jotzen, Musika Eskolan hasi nin-
tzen arte» dio gazteak.
Ez da damu. Disfrutatu egiten du perkusioa

joz, eta ikasi ahala gero eta gehiago: «Gaur egun
ematen dudan kolpe bakoitzari soinu ona atera-
tzen saiatzen naiz, ez kolpe soilak jotzen». 
Zabalak bateria eta tinbala ditu gogokoen.

Horiekin disfrutatzen du gehien. Hala ere, tal-
dearen izaeraren araberakoa dela aitortzen du.
Esaterako, txarangetan kaxa jotzea atsegin du.
Etorkizunera begira jarrita, Zabalak argi du

musikari lotuta jarraitu nahi duela: «Duela bi
urte erabaki nuen batxiler musikala egingo nue-
la, eta ideia horrekin jarraitzen dut oraindik.
Gero Musikenen goi mailako gradu bat egitea
gustatuko litzaidake». 

«Txiki-txikitatik
jakin izan dut
musika munduan
sartuko nintzela,
eta asmatu dut»

MANEX GOROSTEGI
EIO TXIKI-KO MUSIKARIA

Manex Gorostegik txikitatik zekien musikaren
munduari lotuta amaituko zuela. Horrela aitor-
tzen du 11 urteko gazte tolosarrak: «Familiatik
datorkit afizioa. Ia familiako kide gehienak mu-
sikari lotuak daude eta giro hori ikusi nuenean
banekien nik ere hor amaituko nuela». 
Bost urterekin bonbo bat erregalatu zioten, eta

nahiz eta jotzen ez jakin, inauterietan txarangen
atzetik ibiltzen zen: «Musika gustuko nuen». 
Lehengusuak –Igor Arostegi– perkusioa jo

izan du Euskadiko Gazte Orkestran, eta gaur
egun beste hainbat orkestrekin dabil. Bere bidea
jarraitzea gustatuko litzaioke, ahal den neurrian,
baina urruti ikusten du hori: «Ez dut erabakirik
hartu. Perkusioa ikasten jarraitu nahiko nuke,
baina ez dakit non amaituko dudan: agian kon-
tserbatorioan ikasten, edo txaranga batekin ka-
lean jotzen. Denbora asko dut aurretik». 
Zabalaren moduan, taldearen arabera, instru-

mentu bat edo bestea aukeratzen du Gorostegik:
«Urduri nagoenean lasaitzeko, bonboa edo txin-
datak, baino marinbarekin disfrutatzen dut
gehien. Soinu berezia du».

Aiztondoko
liburutegiaren
aldeko babesa
bilatuko duela
dio PSE-EEk  

Erredakzioa Zizurkil

«Interes orokorreko ekipamen-
dua denez», PSE-EEk argi utzi
nahi izan du ohar bidez Aizton-
doko liburutegiaren proiektua
babesten duela. 2017ko EAEko
aurrekontu orokorrean liburute-
giak behar dituen laguntza eko-
nomikoak izan ditzan, akordio-
ak bilatzeko borondatea agertu
du. Gipuzkoako Foru Aldundiko
aurrekontuan jasotako ekarpe-
narekin, «alderdi sozialistak li-
burutegi mankomunatuaren al-
deko jarrera agertu du».
Martxoaren 22an Eusko Lege-

biltzarreko Kultura batzordean
izan zen eztabaidaren harira EH
Bilduren kritikei erantzun die
PSE-EEk: «2017ko aurrekontue-
tan Aiztondoko liburutegia diruz
babesteko EAJk aurkeztutako
helegitea babestu genuen, EH
Bilduren proposamenak
2016rako jeltzaleekin adostuta-
ko aurrekontu akordioa bertan
behera uztea zekarrelako».
Alderdi sozialistak dio ez due-

la aurrez sinatutako itunik apur-
tuko, «are gutxiago, Zizurkilgo
Udalak 2015ean zehar liburute-
giaren aurrekontu tramitazioan
inongo jakinarazpen ofizialik
egin ez digunean. Alkateak ez
dio legebiltzarreko talde sozialis-
tari laguntzarik eskatu eta EH
Bilduko taldeak Araba, Bizkaia
eta Gipuzkoako aurrekontu oro-
korrak eztabaidatzerakoan, ez
du Aiztondoko liburutegia ba-
besteko emendakinik aurkeztu».
PSE-EEk «bidegabetzat eta lekuz
kanpokotzat» jo ditu EH Bildu-
ren kritikak eta «onartezintzat»
hartu du, aurrekontua gauzatze-
ko hiru hilabete falta direla, diru
partidak moldatu nahi izatea. 

Bote luze erakustaldia
egingo dute, bihar,
Amezketako plazan 
Iparraldeko eta Hegoaldeko talde bana ariko dira lehian;
asteburuan Euskal Herrian izango diren Valentziako pilota
selekzioko kideak gonbidatu dituzte erakustaldia ikustera

Imanol Garcia Landa
Amezketa

Joko zuzeneko modalitate zaha-
rrena da bote luzea, eta pilotako
joko horren erakustaldia ikuste-
ko aukera izango da bihar,
Amezketako plazan, 19:30ean
hasita. Ez da lehenengo aldia
plaza horrek horrelako jokoa
hartzen duena. Erakustaldiaren
antolakuntzan dabilen Joseba
Irazustak azaldu duenez, «XX.
mende hasiera arte asko joka-
tzen zen, herri askotako plaze-
tan, baina gero galtzen joan da.
XIX. mendearen bukaeran
Amezketak talde txapelduna
izan zuen». 
Europako zenbait herrialde-

tan, Herbehereetan eta Belgi-
kan, esaterako, bote luzearen an-
tzeko jokoa dute, eta jokalari pro-
fesionalak daude eta afizio
handia dago. Partida garrantzi-
tsuetan milaka pertsona izaten
dira.
Aurrez aurre jokatzen den mo-

dalitatea da bote luzea, hau da,
plazan elkarren aurrean koka-
tzen dira bi taldeetako jokala-
riak, bost talde bakoitzeko. Gaur
egun jokatzen diren ezker pare-
tako pilota modalitateen aitzin-
dariak dira joko zuzenak eta ho-
rietan zaharrena da bote luzea.
«Badakigu orain dela 1.500 urte
mendietan jokatzen zutela bote
luzean artzainek», dio Irazustak.
Ondoren, denboraren poderioz

herrietan jokatzen hasi ziren, eta
plazak erabiltzen ziren horreta-
rako.
Amezketako erakustaldia tes-

tuinguru batean kokatu dute.
Izan ere, Euskal Herriko selek-
zioak eta Valentziako selekzioak
Azkoitian eta Oiartzunen aste-
buruan llargues edo pilota valen-
tziarreko partidak jokatuko di-
tuzte asteburuan. Hori aprobe-
txatuz antolatu da bihar bote
luzeko erakustaldia, eta Valen-
tziatik etorriko direnei gonbida-
tu diete Amezketan bihar egingo
den erakustaldia ikustera.

PAXAKAKO HERRI TXAPELKETA
Amezketan azken urteetan pilo-
taren joko zuzeneko modalitate-
ak lantzen ari dira, eta horren
adibidea da biharko erakustal-
dia. Beste modalitate bat, paxaka
izenekoa, pixkana bere lekua
hartzen ari da herrian, izan ere,

egun Paxakako Herri Txapelketa
jokatzen ari dira 50 parte hartzai-
le inguru, haur, gazte eta heldu.
Txapelketaren lehen fasean edo
ligaxkan daude, apirilaren buka-
era arte luzatuko dena. Irazustak
azaldu duenez, «jendea gustura
dago, partidak ikustera etortzen
direnei ere gustatzen zaie eta he-
rrian giroa sortzeko balio du».  
Paxaka aterpetan jokatzen da,

talde bakoitzeko bi pilotari behar
dira, eta kantxaren erdian sare
bat jarriz aritzen dira. «Garai ba-
tean jauntxoen jokoa zen, jaure-
gietako aterpeetan jokatzen
zena», dio Irazustak. «Gero
XVIII. eta XIX. mendean asko za-
baldu zen eta udaletxeetako
aterpeetan jokatzen zen». He-
rrian paxaka berpizten ari dira,
eta ea biharko bote luzeko era-
kustaldiak balio duen herrian
ere modalitate horretan interesa
pizteko.

Bote luzeko partida bat mendian. ATARIA

Apirilaren 9an
egingo dute
aurtengo
kantujira
Asteasun  

Erredakzioa Asteasu

Aurtengo Asteasuko kantujira
apirilaren 9an, larunbata, egingo
dute. Aurreko urteetan bezala,
11:30ean kantuzaleak Aiztondo
Elkartean bilduko dira eta jan-
edanei ekin ondoren kantujiran
abiatuko dira 14:30ak  bitartean.
Bazkaria Santamañako elkar-

tean egingo dute. 20 euro balio
ditu bazkariak, eta epea izena
emateko apirilaren 5ean bukatu-
ko da. Izena emateko 696 429
892 telefono zenbakira deitu dai-
teke.

Petritegi
sagardotegira
irteera antolatu
du Ugarteko
elkarteak  

Erredakzioa Amezketa

Ugarteko Amuarrain elkartetik
sagardotegira irteera antolatzen
ari dira, urtero bezala. Apirilaren
23an izango da eta Petritegi sa-
gardotegira joango dira. Joan-
etorria autobusez egingo da,
Ugartetik 12:30ean abiatuz eta
18:00ak aldean Petritegitik ate-
reaz. 
Izena emateko azken eguna

apirilaren 14a izango da, eta
egun horretatik aurrera ezingo
du jende gehiagok izena eman.
Interesa dutenek Amuarrain el-
kartean edo Goikoetxea taber-
nan eman beharko dute izena. Bi
menu izango dira, bat haurrei
eta bestea helduei zuzenduta. 



Lehen pilotakadak ematen
Irailean jarri zuten martxan lehen aldiz Leaburu-Txaraman pilota eskola; adin ezberdinetako
hamaika haur biltzen dira ordutik, ostegunero, herriko pilotalekuan afizioa lantzeko. 

Maier Ugartemendia
Leaburu-Txarama

E
skualdean pilotareki-
ko afizioa zabala da.
Pilotazale, pilotari
eta pilota eskola asko
biltzen dituen es-
kualdea da gurea.

Irailetik aurrera badu pilota es-
kola berri bat Tolosaldeak: Lea-
buru-Txaramakoa.
Arkaitz Esnaola txaramarra da

pilota eskolako arduraduna, eta
aspalditik buruan zuten ideia
gauzatzeaz arduratu da. Herrian
futbola eta dantza ikastaroa ba-
zirela ikusita, eta herrian fron-
toia izanda, pilota eskola ere
martxan jartzea erabaki zen.
Esnaolak ez du «inoiz» pilota

eskolarik ezagutu herrian, eta
uste du lehen aldia dela pilota es-
kola bat martxan dena, nahiz eta
bertako gazteek nahikoa pilota-
kada eman izan dituzten fron-
toian, eta lehenago baita zimite-
rioan, eskola zaharraren azpian
edo elizako paretan.
Ideia izatetik, eskola gauzatze-

rako bidean beste arduradune-
kin «elkartu» ziren eman beha-
rreko pausoak zeintzuk ziren ja-
kiteko. Egin beharreko
tramiteen ondoren, herrian
deialdia zabaldu eta hamaika
haurrek eman zuten izena. En-
trenamenduekin irailaren
amaieran hasi ziren. Ordutik, os-
tegunero biltzen dira Leaburuko
frontoian, ordubetez pilotarekin
aritzeko.
Leaburu-Txarama herri txikia

izanik, hamaika ikasleak adin

ezberdinetakoak izatea eragiten
duen arren gustura dago Esnao-
la: «6-7 urteko lau ume dauzkat
eta zaharrenak 11 urte ditu; ahal
den bezala osatzen gara, baina
gustura gaude».

PILOTA ETA BESTE
Herri txikietako gazteek pilotari
onen fama izan dute, frontoietan
ordu asko igarotzearen ondorio.
Baina, ohitura hori aldatzen ari
dela uste du Esnaolak. Pilota
«gustatzen» zaiela uste du, baina
«ez dago lehengo herri txikieta-
ko» ohitura hori. Baina, oraindik

ere Tolosatik «aparteago» dau-
den «herri txikietakoak» aurkari
dituztenean, nabari dute haur
horiek frontoian «ordu asko» egi-
ten dituztela.
Irakasle aritzen den Esnaola

bera pilotan jokatzen aritzen da,
eta berak ikasitakoa haurrei
transmititzen saiatzen da: «Guri
irakatsi digutena saiatzen gara
beraiei erakusten».
Hala ere, ikasten ari diren hau-

rren adinean garrantzitsuena
«pilotarako afizioa» izatea da Es-
naolaren ustez: «Pilotan ikasten
saiatzea eta frontoian gustura
egotea da garrantzitsuena».

Pilota eskolako ikasle zaharre-
nak hasi dira jada beste herri txi-
kien aurka partidak jokatzen; bi
astez behin etxean jokatzen dute
eta bestean kanpoan. Horrez
gain, Berastegiko eta Ibarrako
pilota eskolekin batera ligaxka
bat jokatzen ari dira «pilota zale-
tasuna» sustatzeko asmoz. Ben-
jamin eta alebin mailako pilota-
riak ari dira jokatzen, eta amaie-
ra apirilaren 16an emango diote,
finalak jokatuta.
Azkenik, Esnaolak herrian pi-

lotan ikasteko gogoa izan deza-
keten gazteei eskolara joateko
gonbita egiten die. Beraiek «au-
rrera segitzeko» asmoarekin
daudela, eta esku zabalik hartu-
ko dituztela.

Herriko adin desberdinetako haurrak elkartu dira pilota eskolan, Arkaitz Esnaola txaramarraren gidaritzapean. M. U.

Pilota lantzeaz gain, lagun giroaz ere gozatzen dute haurrek. M. UGARTEMENDIA

Haurrak pilotan
ikasteaz gain,
frontoian gustura
sentiaraztea da
garrantzitsua



Mikel Iraola Amasa-Villabona

Futbol zelaitik kanpo «lotsatia»
dela dio, baina berdegunean lotsa
guztiak kanporatu eta «kasta» as-
koko neska da Itziar Gastearena
(Amasa-Villabona, 1993). Erruti-
natik atera eta bere ibilbideaz eta
emakumeen futbolaz hitz egiteko
tarte bat hartu du.
Zergatik futbola?
Betidanik gustatu izan zait kirola
eta asko praktikatu izan dut: ige-
riketa, saskibaloia, eskubaloia, pi-
lota, futbola bera... Dantza ere egi-
ten nuen. Futbola izan da nire bi-
zitzan zehar gehien ikusi dudana,
eta era berean, aukera gehien es-
kaini dizkidana. Pilota, adibidez,
oso gustuko nuen, baina nahiz eta
gizonezkoekin alderatuta bi kiro-
letan emakumeek aukera gutxia-
go izan, futbolean bide gehiago
daude emakumeentzat. 
Futbolean hasi zinenetik hona
zein bide jarraitu duzu?
Eskolako patioan jokatzen nuen,
gelako mutilekin. Benjamin mai-
lan mistoa izaten zen taldea. Ha-
lako batean, Tolosak deitu nin-
duen eta urte batzuk eman nituen
Eskola Kirola eta Tolosa uztartuz.
Gorputzak aukeraketa egitera be-
hartu ninduen, eta Tolosan jarrai-
tzea erabaki nuen. Lagunak egin
izanak bultzadatxoa eman zidan,
han jarraitzeko. Lau urtez izan
nintzen, Realak deitu zidan arte.
Astean behin Zubietara joaten
nintzen entrenatzera, baina hu-
rrengo denboraldiaren erdian fi-

txatu egin ninduten. Jokalari
asko min hartuta zeuden eta joka-
larien falta zuten. Shock egoeran
geratu nintzen, ez nuen sinesten.
Maila baxuenetik gorenera. Al-
daketa handia.
Inpaktu handia eragin zidan ha-
sieran. Tolosan lagun talde bat gi-
nen; Reala, aldiz, diziplinatua da.
Aldaketa handiena hori izan zen.
Fisikoki ere nabaritu nuen aldea. 
Ikusten zenuen zeure burua
Realean, lehen mailan?
Egia esan, txikitatik izan dudan
helburua futbolean jokatu eta dis-
frutatzea izan da. Tolosan sartze-
an hasi nintzen mudu hori gertu-
tik ezagutzen. Ez nekien zenbate-
rainoko maila zegoen ere.
Tolosan jendeak esaten zidan au-
kerak izango nituela, jokalari ona
nintzela, eta orduan hasi nintzen
ideia hori garatzen-edo. 
Amets bat betetzea izan da?
Bai, guztiz. 
Amets hori osorik bete duzu?
Hau da, espero zenuena topatu
duzu?
Disfrutatzea da helburua. Nahiz
eta Realean ez egon, Tolosan segi-
ko banu, disfrutatzen jarraituko
nuke, seguru. Emakumeok, zori-
txarrez, ezin dugu futboletik bizi,
guretzat zaletasun bat da. Gaur
egun kontratu profesionala dugu,
baina ez dio zaletasuna izateari
uzten. Gustuko dudana ari naiz
egiten, eta gainera, maila gorene-
an. Horrekin geratzen naiz. 
Nolakoa da eguneroko bizitza?
Magisteritza ikasi nuen, eta urte

horietan klasera joaten nintzen
goizetan, eta arratsaldean Zubie-
tara. Afaldu eta ohera. Errutina
baten barruan bizi zara, ia horri
eskaintzen diozu denbora osoa.
Zuretzat tarteak ere bilatu be-
har izaten dituzu?
 Noski, beharrezkoa da. Baina la-
gunekin, adibidez, kontaktua gal-
tzen zoaz. Saihestu ezina da. Aste-
buru gehienetan bidaiatzea toka-
tzen da, eta astean zehar errutina
horren baitan bizi gara. Batzuek
ez dute ulertzen, baina niretzat
futbola pasioa da.
Noizbait topatu dituztu ateak
itxita?
Ez naiz baztertua sentitu. Txiki-
tan bai entzun behar izan nituela
‘marimacho’bezalako komenta-
rioak, beti futbolean jokatzen ari-
tzen nintzelako, mutilekin. Esan
izan didate ez zela nire mundua.
Baina inoiz ez diot jaramonik egin

horri. Futbola asko gustatzen zi-
tzaidan eta aurrera egin dut, jen-
deak zer pentsatuko ote zuen in-
porta izan gabe. Une horietan ber-
tan eragina izaten du, baina ikasi
dut ahazten. Azken finean, ema-
kumezkoen futbolean sartzean,
egoera antzekoak bizi izan dituen
jendearekin topo egiten duzu, eta
esperientzia horiek konpartitzen
dituzu. Denok batu egiten gara
eta indartu egiten zara. 
Nolakoa da emakumezkoen
futbola?
Teknikoagoa da. Gizonezkoekin
alderatuta, fisikoki ez gara horren
azkarrak eta indartsuak, eta jokoa
mantsoagoa da. Ezberdinak dira,
baina biak ala biak ikusteko poli-
tak. Orain arte beti gizonezkoen
futbolean zentratu izan da jen-
dea, ez ditu begiak irekitzen zer-
bait ezberdina ikusteko. Batzuk
esan izan digute Zubietara lehen

aldiz joatean ‘jo, zeinen ongi joka-
tzen duzuen’. Zer uste zuten ba?
Baina emakumezkoen eta gi-
zonezkoen lehen mailak pare-
an egon gabe jarraitzen dute.
Gauza asko ari dira hobetzen. Pix-
kanaka lortzen ari gara, baina fut-
boletik bizi ahal izan gabe jarrai-
tzen dugu; oso gutxi bizi dira fut-
boletik. Futbola gure bizitzaren
parte da eta edozer egiten dugu
horri eusteko, baina askotan uzte-
ko garaia iristen da lanarekin-edo
ezin delako bateratu.
Zer hobetu da, eta zer dago ho-
betzeko oraindik?
Lehen ez genituen taxiak Zubie-
tara joateko, ez ziguten arropa
garbitzen, bidaia guztiak autobu-
sez egiten genituen, ez genuen
kontraturik eta ez zuten ordain-
tzen. Orain hori dena aldatu egin
da. Aurrerapauso bat izan da. Te-
lebista emakumezkoen futbole-
an gehiago sartuko balitz, asko
lagunduko luke horrek.
Egunerokoan murgilduta bizi
zarete, baina aldarrikapeneta-
rako tartea ere hartzen duzue.
Bai, garrantzitsuena disfrutatzen
jarraitzea dela ahaztu gabe. Gure
egoera ez da onena, baina emaku-
meon futbolak orain arte bizi izan
duen egoerarik onena da. Gure
aurrekoek gauza asko lortu dituz-
te guk daukaguna izateko. Guk
ere  borrokatu nahi dugu gure
atzetik datozenek oraindik egoe-
ra hobea izateko, benetako ber-
dintasun batera iritsi arte.

Ataria.info-n jarraitzen du.

M. IRAOLA

«Futbola gure
bizitzaren parte
da eta edozer
egiten dugu
horri eusteko»
ITZIAR GASTEARENA
REALEKO JOKALARIA
Tolosaren emakumezkoen lehen taldetik
Realeko lehen taldera jauzia egin zuen 2010.
urtean Itziar Gastearena billabonatarrak.
Seigarren denboraldia du talde txuri-urdinean,
eta urtetik urtera «hobeto» sentitzen dela dio. 

«GOGOR EGIN DUT
LAN ETA ASKO IKASI
DUDALA USTE DUT»

Itziar Gastearenarentzat aurten-
goa Realeko lehen taldean daraman
seigarren denboraldia da. Une go-
zoa bizi du orain, asko jokatzen ari
delako eta taldea emaitza onak pi-
latzen ari delako.  Gustura dago:
«Azken hiru urteak onak izan dira,
eta urtetik urtera gero eta gustura-
go nago. Hobeto sentitzen naiz, fi-

sikoki eta teknikoki. Azken urteo-
tan asko ikasi dudala uste dut». 

Baina garai guztiak ez dira horren
onak izan. Hasierako urteetan, aul-
kian izatea egokitu zitzaion. Garai
horiek «psikologikoki gogorrak»
izan zirela aitortzen du Gasteare-
nak, baina «indartsua» izan zela
dio: «Pentsatu behar duzu lortu
ahal duzula, gai zarela». Bada, esan
eta egin. «Lan asko egin nuen, go-
gor, eta lortu nuen».

Zentzu horretan familia eta lagu-
nek une txarrenetan emanako la-
guntza asko eskertzen du.

Albizturtarrak, Marokon 
Ander Malbadi eta Ander Dorronsorok hilaren 24an eman zioten
hasiera beraien bidaia solidarioari;  Oasis Raid izeneko probako
etapetako abenturak kontatzen dituzte ‘ataria.info’ webgunean. 

Aizalde Raid Team
Komunitatea

M arokon zehar 7 eta-
patako proba bate-
an parte hartzen ari
garen bi gazte gara.
Felicidad Sin Fron-

teras elkarteari 3 kanpaina soli-
dariotan lagundu asmoz, eskola
materiala, hotzaren aurkako
arropa eta material ortopedikoa
daramatzagu. 5.000 kilometro
Renault Kangoo zahar batean,
orientazioa eta erresistentzia
proban jarriz.

0 ETAPA-1098
1098km; ez  gehiago ezta gutxia-
go ere. Horiexek dira Albiztur Al-
gecirastik urruntzen dituztenak
eta gaur bata bestearen atzetik
egin ditugunak. Marka da gero
gaurkoari «0 Etapa» deitzea,
gaurkoan baino kilometro gehia-
go nekez egingo ditugu eta.
07:00etan Albizturtik abiatu

eta 21:04ean (espero baino 4 mi-
nutu beranduago!) iritsi gara Al-
gecirasera. Antolakuntzaren
ikuskapena pasa eta afaldu eta
ohera, bihar 05:00etan portuan
egon behar dugu eta! Lehen sus-
toa ere izan dugu, bidean kotxea
zarata arraroak egiten hasi baita.
Baina etorri bezala joan zaizkio
zaratak. Ea itzultzeko presarik
agertzen ez duten! Gainerako
parte hartzaileekin ere lehen ha-
rremanak egin ditugu. Bistazo
azkar batean, ondo prestatutako
kotxeetan badatoz ere, ez dugu
uste inork guk adina material
ekarri duenik! Nabari dadila eus-
kaldunon eskuzabaltasuna no-
raino iristen den. Bagoaz ba ohe-
ra. Hurrena lur afrikarretatik
idatziko dugu!

1 ETAPA: ARRAKASTA ARRASTAKA
04:00etan hasi dugu eguna gaur,
gosaldu eta 05:00etarako Algeci-
rasko portuan egon behar baike-
nuen. Ferryan sartzen lehenen-
gotakoak izan garen arren, ga-
resti atera zaigu gora igotzeko

ibili dugun patxada, igo garene-
rako ordu t'erdi iraun digun ilara
osatua baitzegoen pasaporteak
zigilatzeko.
Dena dela, ordu pare bat gero-

ago ere lehenengotakoak atera
gara ferrytik, eta hala iritsi gara
aduanara ere, baina bertako po-
lizia agenteak, zuen denon esku-
zabaltasuna gehitxo irudituta
edo, barruan generaman guztia
aterarazi digu.
- Den-dena? - galdetu diogu

guk.
- Bai, den-dena!
Atera dugu guztia eta bi jertse

eta lau botika ikusi ondoren,
atzera dena barrura. Hala ere,
paperak zigilatuta ateratzen ere
lehenengotakoak izan gara. Bai-
ta ondoren lehen etapari ekiten
ere. 250km egiteko 3 ordu geni-
tuela eta atsedenalditxo bat egi-
ten geratu gara. Ohartzerako or-
dea, berandu genbiltzan. Hor
hasi dira mesederik egin ez digu-
ten presak (ia multa bat ere jarri
digute eta bide sari batean per-
kantze txiki bat ere izan dugu...).
Sartu gara halako batean hon-

darrezko pistara, eta 3 minutu
egiterako ez aurrera eta ez atzera
geratu gara. Eskerrak abentura-
kide batzuk atzetik zetozen fun-
damentuzko 4x4 batean. Baina
ez gara hondarretatik nahi ordu-
ko atera! Inguruan zebilen indi-
gena batek ere lagundu behar
izan digu... Azkenean iritsi gara
behintzat Ifranera!
Bihar goizean Arzoun hotza-

ren aurkako materiala eta mate-
rial ortopedikoa emango ditugu
gure Kangooaren mesedetan!

2 ETAPA: NON HAGO? 
ZER LARRETAN?
Ohitura bihurtzen ariko balitz
bezala, ondo hasi dugu gaurko
eguna ere. Egia da material orto-
pedikoa eta arropa eman beha-
rreko eskola aurkitzeko zailta-
sun batzuk izan ditugula baina
hortik aurrera hasiera ona eman
diogu etaparen lehen zatiari.
Orokorrean harrizko pistak ziren
gaurkoan. 2200 metrotara igo
gara eta bidean denetik ikusi
dugu: tximuak, elurra eta txaku-
rrak; txakur asko, bide bazterre-
tan eguzkitan pasatzen diren au-
toei begira. Hain gindoazen
ondo, bazkaltzeko geldialdia egi-
tea ere ahaztu egin zaigula.
Aurreikusitakoa baino beran-

duago genbiltzanez, bigarren za-
tia osorik egin ordez, bide erdian
buelta erdia eman eta hotele-
rantz abiatuko ginela esan digu-
te antolakuntzakoek.
Bigarren zatian ordea, kon-

fiantza gehitxo geneukalako
edo, lehen bidegurutzean nahas-
tu eta ordutik akatsak pilatzen
aritu gara. Nahastuta Atlasen
magalean galdutako herri bate-
an barrena ibili gara, bertako biz-
tanleek ihes eginda zebilen ze-
kor bat nola harrapatzen zutena-
ren lekuko izanez...

Jarraitu ataria.info-n 
bidaiako etapak irakurtzen

Albizturtik elkartasunez beteta eraman dute autoa, Marokora. ATARIA

Deialdiak

Alegia.Amelia Sorarrain margolari
tolosarraren koadroak daude ikus-
gai, Erretirodunen tabernan. Gaur
azken eguna izango da erakusketa
ikusi ahal izateko.
Belauntza.Aste Santuko ludoteka,
bihar artean.
Ibarra.Aste Santua, Gazte Zulon.
Sukaldaritza osasuntsua tailerra,
10-12 urtekoentzat. 16:30-20:00
artean. Eta 17:00etan, kultur etxean,
Herriko jaiak, Potxin eta Patxin pai-
lazoen emanaldia. 
Tolosa.Un día vi 10.000 elefantes
pelikula proiektatuko dute Leidor
aretoan. Bi saio ezberdin izango dira:
19:15 eta 21:45etan.
Tolosa.Javier Ortiz 2006-2016era-
kusketa. Javier Ortiz tolosarraren
argazki erakusketa. Bertan, 2006
eta 2016 bitartean jorratutako hain-
bat gairen inguruko argazkiak dau-
de. Aranburu jauregian. 
Tolosa.Zama. Kalea ahalduntzegu-
neerakusketa. Tolosako Berdinta-
sun sailak bi urtez behin antolatzen
du martxoaren 8aren inguruko era-
kusketa. Abel Azcona, Ana Belen Ja-
rrin, Itziar Okariz, Susana Segurola
eta Kristoren Gorputza dira sortzai-
leak. Aranburu jauregian. 
Tolosa.Eroen ontziaerakusketa.
Joan Baixas txotxongilolari eta artis-
ta plastikoak, bere azken sorkun-
tzak erakusten ditu, liburuak ele-
mentu nagusi diren intalazioetatik
hasi eta artista bartzelonarrak Man-
goneosizenez izendatzen dituen
pieza txikietaraino. Margolanak ere
badira, nahiz eta bere pinturak ez di-
ren askotan ikusgai izan. Topic-en.

ATARIA IRRATIA
09:00-11:00. Pasahitza.
Eskualdeko berriak, Kale Kantoitik,
Tolomendiren atala, Quark zientzia
atala, eta Agustin Laskurainen es-
kutik eguneko errezeta. 
Pasahitza saioari amaiera emateko
eguneko abesti proposamena en-
tzuteko aukera izango da.   
11:00-12:00. Entzuteko jaioak.
Musika saioa.
16:00-18:00. Zebrabidea.
18:00-20:00. Goizeko saioak 
utzitako onena. 

28 KANALA
12:30.Lenitz Gatzaga ezagutzera
nator!
13:30. Gaurkoan Tolosaldetik
17:30. Gaurkoan Tolosaldetik
21:30. Gaurkoan Tolosaldetik
22:00. Ertzak: merkataritza txikia 
23:30. Gaurkoan Tolosaldetik

FARMAZIAK

Gaur

TOLOSA.Egunekoa.Olarreaga, I.
Korreo kalea, 2. 
Telefonoa: 943 670128.
Gauekoa.Morant, R. 
Zabalarreta lorategiak, 1. 
Telefonoa: 943 673849.

EGURALDIA

IKER IBARLUZEA

Gaur.Udaberritik negu uki-
tuko eguraldira pasako gara.
Ipar, ipar-mendebaldeko

haizea zakar ibiliko da. Fronte bat
sartuko zaigu eta frontea indarrez
dator, gainera. Fronte honek euri za-
parradak utziko ditu. Zaparradarik
handienak goiz partean espero dira,
orduan botako ditu sarrienak eta
handienak. Tarteka-tarteka litro de-
zente pilatuko dira, eguerditik aurre-
ra zaparradak tartekatuagoak izan-
go dira, ez du horren indarrez botako
baina oraindik orain bustiko du. Nahi-
ko eguraldi traketsa izango dugu
eguerdi partean ere. Tenperatura
asko jaitsiko da, 11-12 graduren buel-
tan kokatuz. 1.000 metroren bueltan
elurretan egin eta zuritzeko aukera
dago.
ihar, eguna 00

Bihar.Goizean oraindik
orain zaparrada hondarren
bat izango dugu. Orokorre-

an euri gutxi botako du, baina tarte-
ka bustiko du. Eguerdi parterako gi-
roa lasaiago geratuko zaigu, ostarte
batzuekin giro politagoa geratuko
zaigu. Tenperatura zertxobait erre-
kuperatu egingo zaigu. Eta baliorik
altuenak 12-13-14 gradutan koka-
tuko dira. 

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

